CRONFA GLYNDŴR YR YSGOLION CYMRAEG

CYFARFOD BLYNYDDOL    2 Ebrill 2011  

ADRODDIAD YR YSGRIFENNYDD     
1.
Cyflwyniad

Er mai un cyfarfod yn unig a gynhaliwyd yn ystod 2010, bu’n flwyddyn ddigon prysur, gyda deg cais llwyddiannus a naw o ymholiadau pellach am gymorth. Y cefndir i hyn oedd y penderfyniad a wnaed yng nghyfarfod mis Mawrth y gellid delio â cheisiadau arferol trwy e-bost, gan alluogi’r Gronfa i ymateb yn gynt i bob cais unigol. Canlyniad uniongyrchol i hyn oedd y penderfyniad i beidio â chynnal cyfarfod Mehefin. Nid oedd yn fwriad i’r drefn newydd ddisodli cyfarfodydd ac, yn wir, teimlwyd bod angen y cyfarfod a gynhaliwyd ar 22 Ionawr 2011, er mwyn dod â gwaith y flwyddyn i ben yn daclus! 

Mae’r adroddiad hwn, felly, yn cynnwys y penderfyniadau a wnaed yn y cyfarfod hwnnw, a hefyd un rhodd a ddyfarnwyd ym mis Chwefror – cais a ddaeth i law rai diwrnodau ar ôl y cyfarfod, a phenderfynyiad a wnaed trwy e-bost.

2.
Ceisiadau llwyddiannus


Eleni gwnaed cyfraniad mewn pedwar categori.

Yn gyntaf, cyfraniad o £150 i deulu o’r Coed Duon er mwyn sicrhau bod eu plentyn yn gallu caffael addysg Gymraeg.


Yn ail, dau gyfraniad tuag at gyhoeddi pamffledi mewn ymgyrchoedd i roi cyhoeddusrwydd i addysg Gymraeg: Ysgol Rhyd y Grug £500; Menter Iaith Blaenau Gwent £400.


Yn drydydd, cyfraniadau tuag at gostau cynnal/adnoddau: Cylch Meithrin Tŷ’r Cymry, Caerdydd £500; Ysgol Feithrin Ynys y Plant, Felinfach £500; Cylch Meithrin Y Ffynnon, Ffynnon Taf £500; Cylch Meithrin Llanhari £400; Cylch Meithrin Pentre Bach, Merthyr £300; Ysgol Panteg, Pontypŵl £220.

Ac yn bedwerydd, eleni, cyfraniad i Dyslecsia Cymru - £250 tuag at eu hymgyrch i gynhyrchu deunyddiau prawf dyslecsia ar gyfer plant oed cynradd.

3.
Ymholiadau eraill 

Cafwyd cais diddorol gan gwmni Dewch i Mewn Cyf., Ffostrasol, i gynhyrchu deunydd dysgu Cymraeg ail iaith i blant. Yn anffodus, ni chafwyd ymateb oddi wrthynt i gais am fwy o wybodaeth. 

Cafwyd cais hefyd am gymorth ariannol gan ddwy fyfyrwraig i’w galluagi i gymryd rhan mewn project dyngarol dan nawdd Yr Urdd ym Mhatagonia. Barnwyd nad oedd hyn o fewn amodau’r Gronfa.

Bu trafod ar y sefyllfa yn y mannau canlynol, ond ni ddeilliodd ceisiadau pendant hyd yn hyn. [Ysgol Gyfun Llanhari; Cylch Methrin Summerhill, Wrecsam; Ysgol Brynmawr – Ysgol Bro Helyg, erbyn hyn; Cylch Meithrin Yr Enfys, Ystrad Mynach; Menter Caerffili – Cynllun Chwarae; Caerdydd a’r Barri – adroddiadau gan Michael.]

4.
Mesur effaith ein cyfraniadau

Anelwn at wneud hyn yn gyson, a braf oedd cael adroddiadau am gynnydd yn nifer y plant ym mhob cylch yn ardal Caerffili, a hefyd yng Nghylch Meithrin Llanhari. Cyrhaeddodd copïau caled o bamffledyn Pen-y-bont ar Ogwr, ac mae i’w ganmol. Aros ydym o hyd am newyddion ynglŷn â’r tŷ bach twt yn Ysgol Ifor Hael, ond deallwn mai dros dro yw’r oedi.

5.
Rhodd Coffa

Yn ystod y flwyddyn derbyniwyd swm o £1,050 er cof am Llinos Prys Davies, sef  priod hoff ein Llywydd Anrhydeddus. Dywedodd Gwilym eu bod fel teulu ‘yn awyddus i gyfrannu i’r Gronfa fel arwydd bychan o’n cydnabyddiaeth o’n dyled enfawr iddi’. Mae ein dyled ninnau iddo yntau, a’n gwerthfawrogiad, yn fawr iawn.

6.
Apêl Gerald 

Gohiriwyd gwneud penderfyniad ynglŷn â pryd i withredu ar y mater hwn. Teimlai rhai mai gwell fyddai peidio ag ymgyrchu tan ein bod yn gallu dangos bod gwir angen yr arian. Tra’n derbyn hynny mewn egwyddor, cytunwyd y gellid cael y rhestr enwau’n barod rhag blaen .

7.
Ein  perthynas â RhAG

Bu’r berthynas glós â RhAG yn amlwg iawn eleni eto, â chyfraniad brwd a thrylwyr Ceri, y Swyddog Datblygu, mor bwysig ag erioed. Mae’r wybodaeth a geir ganddi am y sefyllfa yn y gwahanol ardaloedd yn allweddol i waith y Gronfa.


Bu Gerald a Bryan yng Nghynhadledd Flynyddol RhAG yng Nghanolfan Dysgu Gydol Oes Gartholwg ar 16 Hydref. Cafwyd cipolwg ar strategaeth Llywodraeth y Cynulliad ar gyfer Addysg Gymraeg, a hefyd gynlluniau Cyngor Bro Morgannwg i sicrhau cyfleoedd cyfartal i addysg Gymraeg. 

8.
Mudiadau Dathlu’r Gymraeg 

Ym mis Mawrth penderfynwyd ymuno’n ffurfiol â’r grŵp ymbarél, Mudiadau Dathlu’r Gymraeg (ar gost o £25 y flwyddyn), gyda Ceri’n cytuno i fod yn ddolen gyswllt. Bu’r grŵp hwnnw’n weithgar iawn yn ystod y flwyddyn, yn arbennig gyda’r ymgyrch i gryfhau’r Mesur Iaith a’r ymgyrch i sicrhau dyfodol S4C. Er mai ‘goddefol’ fu rôl y Gronfa, mynegwyd cefnogaeth gyson i’r ymgyrchoedd ac i ymdrechion dygn Ceri’n bersonol.

9.
Mae lle i gredu, felly, bod y Gronfa wedi llwyddo i ‘wneud gwahaniaeth’ mewn nifer o sefyllfaoedd eleni eto. Gwelwyd bod rhai sefyllfaoedd yn achos pryder, tra bod eraill yn dangos llwyddiant a chynnydd. Un peth sy’n gyffredin yw ymdrech ddygn y bobl sy’n cynnal y gweithgareddau hyn i gyd; ni allwn ond rhyfeddu a gwerthfawrogi!

